http://paperekoa.berria.info/kirola/2009-09-01/024/005/Hondartzako_baloi_baldarrak.htm
2009-09-01




704 hitz

Hondartzako baloi baldarrak 

Harmailetatik begira

Aitor Manterola

Abuztua bukatu aurretik Ligak abiatzea oso lehorra da. Futbola ikaragarri gustatzen zaion hau, behintzat, gogo gutxirekin harrapatu du. Oraindik udako oporretako erritmo geldoan. Futbolzaleak hondartzan goiza, eguerdia eta arratseko lehen orduak igaro ditu, etxera joan da, bazkaldu du... eta Athleticek eta Osasunak lehen zatia jokatuta, ordurako. Dutxa freskoa hartu eta eguzkiak jo ondorengo krema gorputzean botatzerako, zazpiak laurden gutxi. Teletextoak esan dio Athleticek irabazi egin duela, eta Osasunak berdindu. Ezin direla uztartu uda eta futbola. 
Hondarra begietan 

Maiatzean azkar hedatu zen Athletic zaletasuna. Espainiako Kopa tarteko. Dena zen zuri-gorria. Futbolariak munduko onenak ziren. Kluba paregabea munduan. Oso polita izan zen hura guztia. Giro hari eustea politagoa izango zen, baina berehala nahastu da giroa. Bat-bateko galernak eguraldia di-da batean aldrebesten duen moduan. Taldearen jokoa ona ez dela, Caparros bere onetik aterata dabilela, San Mamesen igandean zale batzuen txistu hotsa edo zalantza uluak entzun zirela... denen artean desagerrarazi dute maiatzeko giro eta egoera zoragarri hura. Testuinguru horretan jokatu zen Ligako lehen partida, eta eskerrak Toquerori. Baretuko al du giro arraroa garaipenak! Gola sartu eta lasterka abiatu zen aurrelaria. Besoa aurpegirantz igo zuen, eta eskua ezker-eskuin mugitu. Ohiko ospakizuna du. Baina uda izanik, giroa bero egonik, hondartzan imajinatu du futbolzaleak Toquero. Hondarra begian sartu zaion hondartza zalea bailitzan, lagunari, amari edo dena delakoari toalla eskatuz. Horixe kontatu dio futbolzaleak beste bati. Beste horrek, zital antzean, hauxe erantzun dio: «Eskerrak hondarra sartu zitzaion begian. Bestela, ez luke, agian, gola sartuko». 
Oihal zaintzaileak 

Ilea motz-motza daukate. Azala beltzarana. Indartsuak dira. Hondartzetan oihalak zaintzen eta gordetzen dituztenen itxura daukate. Hasierako begi kolpean beldurra ere ematen dute. Baina itxura besterik ez da. Jatorrak omen. Bietako bat aurreko sasoian ere Osasunan zen. Lan gutxi izan zuen Camacho etorri arte. Gero, gehiegi. Ia-ia berak sartu zituelako gol gehienak. Mailari eusteko behar-beharrezkoak. Anaia bikia ekarri diote orain. Aranda izenekoa. A zer parea! Aurkarien atzelariei ez omen zaie burutik pasatu ere egiten oihalen alokairua ordaindu gabe ospa egitea. Errespetu latza sartzen diete denei. Ondo hasi dira lanean. Bien artean jokaldia sortu, eta Pandianik gola. Nafarroako Erresumako hondartza zaleak txoratzen daude. Arduradunei eskatu diete bien soldata igotzeko. Oihalak alokatzeagatik propina eman dienik ere bada tartean. Camacho da haietako bat. Itzala behar baitu. Aurreko denboraldian pasatako beroak ia kiskali zuelako Liga amaieran. Langabeziara bidaltzeraino ia-ia. Ederki estimatu du bi oihal zaintzaileek jarri dioten oihala. Kalterik ez lioke egingo bi lagunak sasoi osorako alboan izatea. Negurako beste lanen bat bilatu beharko die horretarako. 
Baloia ez da kometa 

Las Palmas inguruan hondartza paregabeak daude. Leku ederra lasaitasuna lortzeko. Reala jokatzen ikusi, eta futbolzaleak epaia bota zuen: «Sailkapenaren erdialdean amaituko du Liga». Aurreko sasoian baino askoz okerrago, alegia. Ez zitzaion gustatu jokatzeko modua. Zuzenegia izan zela esaten zuen. Dena zela luze. Eta luze. Eta luze. Umeek antzera jokatzen omen dute hondartzan baloi handi eta baldar horiekin. Aitak edo amak aurretik puztutako horiekin. Haizeak nahierara mugitzen dituen horiekin. Kontrolaezinak dira. Bada, halaxe jokatu omen zuen Realak larunbatean, futbolzalearen ustez. Baloia beti gora. Eta gora. Eta gora. Las Palmas eta hondartza lotuz, baloiak kometa ematen ei zuen. Pentsatzen hasita, jokatzeko eredua erabat aldatu da aurreko denboralditik hona. Lillo eta Lasarte elkarrengandik oso aparte daude. Jokalariak ia berdinak dira, ordea. Futbolzaleak dio jokalarien ezaugarrien arabera aukeratu behar duela jokatzeko eredua entrenatzaileak. Aurreko sasoiko joko ez zuzena egokia ez bazen, eta larunbateko zuzena ere ez bada, Lillo bezain oker ote dabil ba Lasarte? Zein da jokalariei ondoen datorkien jokatzeko modua? 
Olatuak hartu ezin 

Real Unionek etxean galdu zuen. Golak sartzeko aukera asko alferrik galdu zituen. Aurkariak bat eduki zuen, eta bera barrura. Ez dago okerrago hasterik. Ondo jokatu zutela azaldu zuen gero Iñaki Alonso entrenatzaileak. Zazpi aukera garbi eduki eta bat bera ere ez sartzea ondo jokatzea bada, arrazoi du. Futbolzalea, ordea, ez dago ados. Aukera izan eta golik ez sartzea gaizki jokatzea dela dio. Arlo horretan kalitatea erakusteagatik irabazi zion Recreativok. Bat eduki eta barrura. Hondartzetan, horixe egiten dute olatua hartzen dakitenek. Zortzi olaturi pasatzen utzi, onenaren zain egon, eta onenarekin ur izkinaraino. Kalitatea. Beste asko aurreko zortziak hartzen saiatzen dira. Erdiak harrapatzen dituzte, baina olatu txarrak izaten dira. Indar gutxikoak. Beste baten bila abiatzen direnean itsasoan barrura, kalitatea daukana gurutzatzen dute, olatu onenarekin ziztu bizian doala. Horra, Real Unionen eta Recreativoren aldea larunbatean. 

